
ԳԼՈՒԽ 1

ԸՆԴՀԱՆՈՒՐ ԴՐՈՒՅԹՆԵՐ
Հոդված 1. Օրենքի կարգավորման առարկան և գործունեության ոլորտը
1.Սույն օրենքը սահմանում է հայրենադարձության հետ կապված պետական քաղաքականության սկզբունքները, հայրենադարձության կազմակերպման և իրականացման կարգն ու պայմանները, հայրենադարձության կազմակերպաիրավական և ֆինանսատնտեսական հիմքերը, ինչպես նաև հայրենադարձների ինտեգրման խնդիրների լուծման և արտոնությունների տրամադրման կարգերը:

2.Հայրենադարձությունը, որպես հայրենիքում բնակություն հաստատելու յուրաքանչյուր հայի իրավունք, ինչպես նաև հայապահպանության կարևոր գործոն, գտնվում է պետության հովանավորության ներքո:

Հոդված 2. Օրենքում օգտագործված հիմնական հասկացությունները
Սույն օրենքում օգտագործվում են հետևյալ հիմնական հասկացությունները.

հայրենադարձություն` այլ պետություններում բնակվող ծագումով հայ անձանց` Հայաստանի Հանրապետությունում մշտական բնակություն հաստատելու գործընթաց.

հայրենադարձ` ծագումով հայ անձ, ով չունի Հայաստանի Հանրապետության քաղաքացիություն կամ օտարերկրյա քաղաքացի է, և ընդունել է նաև Հայաստանի Հանրապետության քաղաքացիություն, ով Հայաստանի Հանրապետություն վերադարձի հարցում ունի օետական աջակցության կարիք և «Հայրենադարձության մասին» Հայաստանի Հանրապետության օրենքով սահմանված ընթացակարգն անցնելուց հետո կամավոր մշտական բնակություն է հաստատում Հայաստանի Հանրապետությունում` ստանալով հայրենադարձի կարգավիճակ.

ծագումով հայ` անձի` հայ ծնողներ կամ ծնող, նախնիներ կամ նախնի ունենալու, հայ ազգին իր պատկանելությունը գիտակցելու և ընդունելու, Հայաստանի Հանրապետությունն իր հայրենիքը համարելու, ինչպես նաև հայկական ծագումը հաստատելու համար անհրաժեշտ փաստաթղթերով հիմնավորված իրողություն.

հայրենադարձության թույլտվություն` հայրենադարձվելու դիմումի և ծագումով հայ լինելու հիման վրա Հայաստանի Հանրապետության կողմից անձին Հայաստանի Հանրապետությունում մշտական բնակության թույլտվության տրամադրում.

հայրենադարձի կարգավիճակ` հայրենադարձվելու ցանկություն հայտնած անձին անհրաժեշտ ընթացակարգերն անցնելուց հետո տրամադրվող իրավական կարգավիճակ, որով պայմանավորված են հայրենադարձ-Հայաստանի Հանրապետություն փոխադարձ կապն ու պարտավորությունները.

հայրենադարձի վկայական` հայրենադարձի կարգավիճակը հաստատող սահմանված նմուշի փաստաթուղթ.

հայրենադարձի ինտեգրում` պետության կողմից իրականացվող մինչև 3-ամյա միջոցառումների համակարգ` ուղղված Հայաստանի Հանրապետությունում հայրենադարձի լիարժեք ինտեգրմանը:

Հոդված 3. Օրենքի հիմնական նպատակը և խնդիրները
1. Սույն օրենքի հիմնական նպատակը հայրենադարձության հետ կապված իրավահարաբերությունների կարգավորումն է:

2. Սույն օրենքի հիմնական խնդիրներն են` սահմանել՝
1) հայրենադարձների իրավական կարգավիճակը.

2) հայրենադարձության ոլորտում պետական քաղաքականության հիմնական նպատակները, ուղղությունները և սկզբունքները.

3) հայրենադարձության հարցերով պետական մարմինների լիազորությունները.

4) հայրենադարձության դիմումի ներկայացման, հայրենադարձի կարգավիճակի տրամադրման և հայրենադարձների ինտեգրման, ինչպես նաև արտոնությունները և դրանց տրամադրման ընթացակարգերը:

Հոդված 4. Հայրենադարձության մասին Հայաստանի Հանրապետության օրենսդրությունը
1. Հայրենադարձության տրամադրման հետ կապված հարաբերությունները կարգավորվում են Հայաստանի Հանրապետության Սահմանադրությամբ, Հայաստանի Հանրապետության միջազգային պայմանագրերով, սույն օրենքով, այլ իրավական ակտերով:
2. Եթե Հայաստանի Հանրապետության միջազգային պայմանագրերով սահմանված են այլ նորմեր, քան նախատեսված են սույն օրենքում, ապա կիրառվում են միջազգային պայմանագրերի նորմերը:

ԳԼՈՒԽ 2

ՀԱՅՐԵՆԱԴԱՐՁՈՒԹՅԱՆ ՈԼՈՐՏՈՒՄ ՊԵՏԱԿԱՆ ՔԱՂԱՔԱԿԱՆՈՒԹՅՈՒՆԸ
Հոդված 5. Հայրենադարձության ոլորտի պետական քաղաքականության նպատակները, սկզբունքները և խնդիրները
1. Հայրենադարձության ոլորտի պետական քաղաքականության հիմնական նպատակներն են՝
1) հայրենադարձության խթանումը և խրախուսումը.

2) հայապահպանությանը նպաստելը.

3) Հայաստանի Հանրապետության ժողովրդագրական խնդիրների լուծմանը նպաստելը:

2. Հայրենադարձության ոլորտում պետական քաղաքականության իրականացման հիմնական սկզբունքներն են՝
1) հայրենադարձության կամավորությունը.

2)հայրենադարձության գործընթացի թափանցիկությունն ու հրապարակայնությունը.

3) հայրենադարձության գործընթացում ժողովրդավարության սկզբունքների և մարդասիրական արժեքների պահպանումը.

4) ծագումով հայերի` Հայաստանի Հանրապետությունում բնակություն հաստատելու իրավունքի ապահովումը.

3. Հայրենադարձության ոլորտում պետական քաղաքականության իրականացման հիմնական խնդիրներն են՝
1) ծագումով հայերի` Հայաստանի Հանրապետության քաղաքացիություն ստանալու իրավունքի ապահովմանը նպաստելը.

2) հայրենադարձների ինտեգրման խնդիրների արդյունավետ կազմակերպումը.

3) հայրենադարձների իրավական, սոցիալական, տնտեսական և այլ հիմնախնդիրների լուծմանը նպաստելը:

Հոդված 6. Հայրենադարձության դիմումի ներկայացման կարգը
1. Հայրենադարձվել ցանկացող անձը գրավոր դիմում է ներկայացնում հայրենադարձության հարցերով Հայաստանի Հանրապետության պետական լիազոր մարմին (այսուհետ` պետական լիազոր մարմին):

2. Դիմումը պետական լիազոր մարմին կարող է ներկայացվել ելքի պետությունում Հայաստանի Հանրապետության դիվանագիտական (հյուպատոսական) ներկայացուցչության միջոցով:
3. Դիմումի ձևը հաստատում է Հայաստանի Հանրապետության կառավարությունը:

Հոդված 7. Ծագումով հայ լինելու որոշման կարգը
1. Հայրենադարձվել ցանկացող անձի` ծագումով հայ լինելը որոշվում է նրա` հայ ծնողներ (ծնող) և կամ նախնիներ (նախնի) ունենալու, ինչպես նաև հայ ազգին սեփական պատկանելությունը գիտակցելու և ընդունելու հիմքով:

2. Ծագումով հայ լինելը որոշելու համար կարող են հիմք հանդիսանալ անձնագիրը, ծննդյան վկայականը, մկրտության փաստաթուղթը, ինչպես նաև նրա բնակության երկրի հայ համայնքային կառույցի կամ եկեղեցական թեմի կողմից տրված պաշտոնական փաստաթղթերը, անհրաժեշտության դեպքում` նշված անձի հետ անցկացված հարցազրույցի արդյունքները, ինչպես նաև այլ փաստաթղթեր, որոնք կհիմնավորեն անձի հայկական ծագումը:

3. Հարցազրույցի անցկացման կարգը սահմանում է պետական լիազոր մարմինը:

Հոդված 8. Հայրենադարձության իրավունքը
1. Ծագումով հայերը իրավունք ունեն հայրենադարձվել Հայաստանի Հանրապետություն` բացառությամբ Հայաստանի Հանրապետության օրենսդրությամբ սահմանված դեպքերի:

2. Հայրենադարձության իրավունքն ամրագրվում է հայրենադարձի իրավական կարգավիճակի տրամադրմամբ` համապատասխան վկայականով:

Հոդված 9. Հայրենադարձի կարգավիճակը, դրա տրամադրման ընթացակարգը և կարգավիճակի ձեռբերման համար անհրաժեշտ փաստաթղթերը
1. Հայրենադարձի կարգավիճակ տրվում է ծագումով հայ այն անձանց, որոնք մշտապես կամ առավելապես բնակվում են այլ պետություններում և`

1) հանդիսանում են օտարերկրյա քաղաքացիներ.

2) հանդիսանում են օտարերկրյա քաղաքացիներ և ընդունել են Հայաստանի Հանրապետության քաղաքացիություն.

3) եղել են Հայաստանի Հանրապետության քաղաքացիներ և ընդունել են այլ պետության քաղաքացիություն առնվազն 15 տարի առաջ:
2. Հայրենադարձի կարգավիճակը տրամադրվում է անձի` Հայաստանի Հանրապետությունում մշտական բնակություն հաստատելուց հետո:

3. Հայրենադարձի կարգավիճակը տրամադրում է հայրենադարձության հարցերով Հայաստանի Հանրապետության պետական լիազոր մարմինը:
4. Հայաստանի Հանրապետության քաղաքացիություն և կամ կացության որևէ կարգավիճակ չունեցող հայրենադարձը կարող է Հայաստանի Հանրապետությունում հայրենադարձի կարգավիճակով գտնվել 3 տարի ժամկետով:

5. Հայրենադարձի կարգավիճակը պահպանվում է մինչև հայրենադարձի ինտեգրման գործընթացի ավարտը, որի տևողությունը չի կարող գերազանցել 3 տարին:

6. Հայրենադարձին տրվող կարգավիճակը տարածվում է նաև նրա ընտանիքի անդամների վրա` նրանց համաձայնության առկայության դեպքում:
7. Հայրենադարձի կարգավիճակի ձեռբերման համար անհրաժեշտ փաստաթղթերն են`

1) հայրենադարձվել ցանկացող անձի դիմումը.

2) նրա հետ հայրենադարձվող ընտանիքի չափահաս անդամների համաձայնությունները.

3) նրա և նրա ընտանիքի չափահաս անդամների անձնագրերը և դրանց պատճենները.

4) նրա և նրա հետ հայրենադարձվող ընտանիքի անդամների ծննդյան վկայականները և դրանց պատճենները.

5) ամուսնության վկայականը և դրա պատճենը.

6) նրա և նրա հետ հայրենադարձվող ընտանիքի անդամների 35 x 45 մմ չափսի 6 լուսանկարները.

7) առողջական վիճակի մասին տեղեկանքները.

8) հայկական ծագումը հաստատող փաստաթղթերը` ծնողի (պապ կամ տատի կամ քրոջ կամ եղբոր) ծննդյան վկայականը և դրա պատճենը կամ ազգությունը հաստատող այլ փաստաթուղթ (մկրտության փաստաթուղթը, ինչպես նաև նրա բնակության երկրի հայ համայնքային կառույցի կամ եկեղեցական թեմի կողմից տրված պաշտոնական փաստաթղթերը և այլն):
Հոդված 10. ՀՀ քաղաքացիություն չունեցող հայրենադարձին Հայաստանի Հանրապետության քաղաքացիության տրամադրումը 

1. Հայաստանի Հանրապետության քաղաքացիություն չունեցող հայրենադարձին Հայաստանի Հանրապետության քաղաքացիություն տրամադրվում է Հայաստանի Հանրապետություն ժամանելուց և հայրենադարձի կարգավիճակ ստանալուց հետո` Հայաստանի Հանրապետության օրենսդրությամբ սահմանված կարգով:

2. Հայրենադարձին Հայաստանի Հանրապետության քաղաքացիության տրամադրումը հայրենադարձի կարգավիճակի դադարեցման հիմք չէ:

Հոդված 11. Հայրենադարձի կարգավիճակ տրամադրելու դիմումի մերժման հիմքերը
1. Հայաստանի Հանրապետության լիազոր մարմնի կողմից հայրենադարձի կարգավիճակ տրամադրելը ենթակա է մերժման, եթե դիմում ներկայացնող անձը`
1) կարգավիճակը ստանալու համար միտումնավոր ոչ հավաստի կամ իրականությանը չհամապատասխանող տեղեկություններ է տրամադրել.
2) Հայաստանի Հանրապետության բնակիչների կյանքի և առողջության համար կարող է վտանգ ներկայացնել.

3) իրականացրել է գործողություններ, որոնք ուղղված են եղել հայ ժողովրդի և Հայաստանի Հանրապետության դեմ.

4) իրականացրել է գործողություններ, որոնց արդյունքում վտանգվել է Հայաստանի Հանրապետության անվտանգությունը.
5) դատապարտվել է հանցագործության համար, և դատվածությունը սահմանված կարգով հանված կամ մարված չէ կամ գտնվում է միջազգային հետախուզման մեջ, որը կարող է վտանգել Հայաստանի Հանրապետության հասարակական կարգը.

6) Հայաստանի Հանրապետության օրենսդրությամբ նախատեսված այլ դեպքերում:
Հոդված 12. Հայրենադարձներին տրամադրվող արտոնությունները
1. Հայրենադարձների համար կարող են տրամադրվել հետևյալ արտոնությունները`

1) արտոնյալ պայմաններով վարկերի տրամադրում.

2) ժամանակավոր կացարանների կամ կացարանների համար վարձավճարների տրամադրում.

3) հայոց լեզվի ուսուցման անվճար դասընթացների կազմակերպում.

4) մասնագիտական որակավորման և վերաորակավորման անվճար դասընթացների կազմակերպում.

5) երիտասարդ, անապահով ընտանիքներին հատուկ նպաստների տրամադրում.

6) սահմանամերձ համայնքներում հողամասերի անհատույց տրամադրում Հայաստանի Հանրապետության կառավարության կողմից սահմանված կարգով.

7) բուհերում պետպատվերի շրջանակներում նպատակային տեղերի հատկացում.

8) Պետության կողմից երաշխավորված բժշկական օգնություն և սպասարկում ստանալու իրավունք` Հայաստանի Հանրապետության օրենսդրությամբ Հայաստանի Հանրապետության քաղաքացիների համար սահմանված կարգով:

2. Արտոնությունների տրամադրման կարգը սահմանում է Հայաստանի Հանրապետության կառավարությունը:

Հոդված 13. Հայաստանի Հանրապետությունում պահանջարկ ունեցող մասնագետ հայրենադարձներին տրամադրվող լրացուցիչ արտոնությունները
Եթե Հայաստանի Հանրապետությունում պահանջարկ ունեցող մասնագետները հայրենադարձվում են Հայաստանի Հանրապետության կառավարության հրավերով, ապա նրանց համար այլ արտոնություններ կարող են սահմանվել Հայաստանի Հանրապետության կառավարության սահմանած կարգով:

Հոդված 14. Հայրենադարձի կարգավիճակի դադարեցման հիմքերը
1. Հայրենադարձի կարգավիճակի դադարեցման համար կարող են հիմք հանդիսանալ`

1) հայրենադարձի կարգավիճակ ունեցող անձի գրավոր դիմումը.

2) հայրենադարձի կարգավիճակ ունեցող անձի մահը.

3) ինտեգրման փուլի ավարտվելը.

4) Սույն օրենքի 11-րդ հոդվածում նշված հայրենադարձության իրավունքի տրամադրման մերժման հիմքերի ի հայտ գալը:

Հոդված 15. Հայրենադարձության ծրագրերի ֆինանսավորման աղբյուրները
1. Հայրենադարձության ծրագրերի ֆինանսավորման աղբյուրներն են`
1) Հայաստանի Հանրապետության պետական բյուջեն.

2) օրենքով չարգելված այլ աղբյուրներ:

ԳԼՈՒԽ 3

Հոդված 16. Հայաստանի Հանրապետության կառավարությունը
1. Հայաստանի Հանրապետության կառավարությունը`

1) հաստատում է հայրենադարձության դիմումի օրինակելի ձևը.

2) սահմանում է հայրենադարձի կարգավիճակի տրամադրման կարգը.

3) սահմանում է հայրենադարձի կարգավիճակի ձեռքբերման և դադարեցման համար անհրաժեշտ փաստաթղթերի ցանկը և օրինակելի ձևերը.

4) սահմանում է սույն օրենքով հայրենադարձների համար նախատեսվող արտոնությունների տրամադրման կարգը:

Հոդված 17. Հայրենադարձության հարցերով Հայաստանի Հանրապետության պետական լիազոր մարմինը
1. Հայրենադարձության հարցերով Հայաստանի Հանրապետության պետական լիազոր մարմինը`

1) մշակում է հայրենադարձության բնագավառի օրենսդրությունը.

2) մշակում և իրականացնում է հայրենադարձության բնագավառում պետական քաղաքականությունը.

3) մշակում է հայրենադարձության, հայրենադարձների ինտեգրման ծրագրեր.

4) կազմակերպում և համակարգում է հայրենադարձության գործընթացը.
5) իրականացնում է Հայաստանի Հանրապետության հայրենադարձության կարգավիճակ ունեցողների վերաբերյալ տեղեկատվական բազայի ստեղծման աշխատանքները.

6) այլ պետություններում Հայաստանի Հանրապետության դիվանագիտական ներկայացուցչությունների հետ իրականացնում է հայրենադարձության քարոզչական ծրագրեր և տեղեկատվության փոխանակում:

ԳԼՈՒԽ 4

ԵԶՐԱՓԱԿԻՉ ԵՎ ԱՆՑՈՒՄԱՅԻՆ ԴՐՈՒՅԹՆԵՐ
Հոդված 18. Օրենքի ուժի մեջ մտնելը
Սույն օրենքն ուժի մեջ է մտնում 2012 թվականի հունվարի 1-ից:
 Սույն օրենքի կիրարկումն ապահովելու նպատակով մեկ տարվա ժամկետում Ազգային ժողով ներկայացնել <<Հայաստանի Հանրապետության հողային օրենսգրքում լրացում կատարելու մասին>>, «Պետական նպաստների մասին» Հայաստանի Հանրապետության օրենքում լրացումներ կատարելու մասին>>, <<Սոցիալական աջակցության մասին>> Հայաստանի Հանրապետության  օրենքում լրացումներ կատարելու մասին>> Հայաստանի Հանրապետության օրենքների նախագծերը:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՆԱԽԱԳԱՀ`








Ս. ՍԱՐԳՍՅԱՆ



























